
A TECNOLOXÍA NA ENSINANZA E
APRENDIZAXE DAS MATEMÁTICAS.
SEMINARIO FEDERAL

Canalejas Couceiro, Mª Esperanza
IES As Telleiras, Narón

En Valencia, entre o 29 de marzo e o 1 de abril, desenvolveuse o seminario La tecnología en 
la enseñanza y aprendizaje de las matemáticas. Foi convocado pola Federación Española de 
Sociedades Matemáticas (FESPM) e organizado pola Societat d´Educació Matemàtica de la Co-
munitat Valenciana “Al- Khwarizmi” . A persoa que subscribe esta comunicación tivo a honra de 
acudir representando a nosa sociedade, ENCIGA.

O feito de que dende fai varios anos en case a totalidade das comunidades autónomas estanse a 
implantar proxectos denominados “Escuela 2.0” supuxo como medida inicial levar ordenadores 
aos centros, nalgúns casos con dotacións enviadas ao propio centro e noutras con entrega perso-
nalizada ao alumnado do seu portátil. 

A actual dotación de ordenadores nas aulas e a posibilidade de dispoñer con facilidade deles non 
supón un aproveitamento eficaz das TIC e moito menos un cambio na metodoloxía de traballo 
do profesorado e unha conseguinte modificación de hábitos do alumnado para considerar os 
ordenadores unha ferramenta de aprendizaxe

Se a estas dúas premisas, de por si xa suficientes para o inicio dun debate, lle sumamos dúas 
preguntas: dispoñer de medios garante a integración das TIC no proceso de ensino e aprendiza-
xe? e ter aulas cheas de ordenadores mellora a calidade da ensinanza? entón o debate tórnase un 
pouquiño máis apaixonante, en concreto na nosa área, as matemáticas.

O programa do seminario consistiu en 2 conferencias: “Matemáticas 2.0. Nueva realidad , nue-
vas respuestas” e “TIC y matemáticas, del apoyo a la docencia al aprendizaje del alumnado” 
impartidas respectivamente por Antonio Pérez Sanz1 e Mariano Real Pérez2 e traballo en grupos 
en torno a 4 temas. Os 35 asistentes, representantes das distintas sociedades matemáticas espa-
ñolas, distribuíronse do seguinte xeito:

1	 Antonio Pérez Sanz. Foi ata fai pouco o director do ITE, na actualidade INTEF (Instituto Nacional de Tecno-
loxías Educativas e de Formación do Profesorado). Agora desempeña o seu labor de profesor de Matemáticas no 
IES Salvador Dalí, de Madrid.	

2	 Mariano Real Pérez. É un dos profesores que elaborou o itinerario curricular ligado por tarefas, correspondente 
á materia Matemáticas de 3º de ESO, no CEDEC (Centro Nacional de Desarrollo Curricular en Sistemas no 
Propietarios)	

Grupo 1: Matemáticas na escola 2.0

Grupo 2: Uso das aplicacións para ensinar matemáticas a través das TIC

Grupo 3: Plataformas educativas e redes sociais. Como aproveitalas en matemáticas?

Grupo 4: As calculadoras como recursos TIC

Ao longo de 10 horas os distintos grupos desenrolamos os respectivos temas e posteriormente, 
o domingo 1 de abril pola mañá, fixemos unha posta en común onde os relatores de grupo infor-
maron dos análises e conclusións acadadas.

A valoración persoal dos asistentes ao seminario foi altamente positiva, no senso de que nos 
permitiu analizar tanto nos grupos de traballo, como nas actividades paralelas o distinto grao de 
implantación das TIC por comunidades autónomas e o seu emprego na materia de matemáticas

Os asistentes ao seminario escoitando a Antonio Pérez na conferencia inaugural 
antes da constitución dos grupos de traballo

Facendo un resumo do tratado en Valencia e a partir das preguntas que formulou Antonio Pérez: 
“Que é Educación?, Que é ensinar?, Que é aprender?, Onde e como se aprende?... no ano 
2012” parece que hai acordo en destacar que estamos a desenvolvernos en novos entornos:

-	 Dispoñemos de aulas dixitais, onde temos ordenadores portátiles para o alumnado, orde-
nador para o profesor, pizarras dixitais interactivas e conectividade

-	 En cada vez máis fogares hai acceso a internet
-	 Cada día vense e sóbense máis vídeos en youtube 
-	 Wikipedia, ten 13 millóns de artigos colaborativos traducidos en máis de 200 idiomas e 

recibe diariamente una morea de visitas
-	 Google e os blogs son ferramentas usadas por milleiros de persoas 
-	 Os nosos alumnos non son alleos as redes sociais e son nativos dixitais

Mellorar o rendemento dos nosos alumnos vai unido á competencia matemática e á dixital, xa 
que neste século XXI parece máis importante ser capaz de atopar a información e usala que 
recordala e repetila. E ademais non debemos esquecer que a LOE nos aspectos curriculares 
establece: “A adquisición das competencias básicas esixe establecer pontes entre as materias 
para una integración dos contidos que sexa significativa, é dicir, que produza coñecemento”.

Cabe destacar tamén que o rol do profesor está a cambiar o mesmo que o rol do alumnado e iso 
nos leva a pensar no sistema de avaliación actual e na actual formación do profesorado. 

As probas externas deberían ser coherentes entre as diferentes etapas para avaliar a progresiva 
adquisición da competencia matemática e dixital, posto que na realidade son un referente im-
portante. 

Así mesmo as administracións non poden quedar alleas a todo este proceso no senso de que hai 
erros que non deberan repetirse en canto a falla de planificación e perspectiva a medio prazo e 
que os proxectos levados a cabo necesitan un seguimento e unha relevante avaliación.

Se as TIC entran na formación inicial dos futuros docentes (tanto de Primaria, Secundaria como 
de Universidade), acabarán por impoñerse en todos os tramos educativos. Por elo é crucial o uso 
das TIC –e das calculadoras– na formación inicial, xa que unha parte importante da formación 
e da educación matemática nos distintos tramos educativos dos próximos 20 anos dependerá de 
como sexa a formación inicial actual do profesorado.

GRUPO 1
De esquerda a dereita: Esperanza Canalejas, Sergio Darias, Mª Ángeles Esteban, Mª Jesús Casado 

(coordinadora do grupo), Tomás Queralt e Biel Frontera

Con respecto ao tema específico Matemáticas na escola 2.0, traballo desenvolvido no grupo 1, 
enfocamos o noso análise en 4 aspectos:

1.	 Que significan Matemáticas 2.0?
-	 Traballo colaborativo, non só entre alumnos e entre profesores como colectivos illados 

se non tamén entre profesores e alumnos
-	 Cambio no enfoque curricular, os contidos teñen que perder a linearidade actual, haberá 

que facer ponderacións deles distintas das vixentes na actualidade; ten que cambiar o mo-
delo de avaliación e téñense que modificar as distribucións de espazos e tempos lectivos

-	 Cambio no rol do profesor, terá que ser unha persoa que guíe e dinamice ao seu alum-
nado, que fomente a autonomía na aprendizaxe e terá que ser unha persoa que empatice 
cos cambios xa que a tecnoloxía está en evolución permanente

2.	 Cal é a súa importancia?
-	 Bidirección da información
-	 Posibilidade de recibir valoracións por parte dos usuarios
-	 Fomento da intelixencia colectiva, rompendo os muros da aula
-	 Favorece a toma de decisións a través do consenso
-	 Aborda novas normas de comportamento no mundo virtual (netiquetas)
-	 Permite ter seguimentos rápidos e eficientes coas subscricións

3.	 En que consisten as boas prácticas?
-	 Curriculares, adaptadas ao nivel do alumnado e aos contidos
-	 Motivadoras
-	 Multiavaliadoras e coavaliadoras, que permitan facer avaliacións de distintas competen-

cias e que permitan a avaliación entre iguais

4.	 Matemáticas na web 2.0
-	 Ferramentas colaborativas como google docs e prezi
-	 Ferramentas que permiten publicar os materiais elaborados polo alumnado como slides-

hare e youtube
-	 Portais de materiais dixitais como Agrega, Proxecto Gauss, Proxecto Descartes e ed@d 
-	 Aplicacións e software: follas de cálculo, geogebra, wiris 
-	 Blogs de divulgación matemática e blogs de aula
-	 Redes sociais, podémolas usar para realizar estudos estatísticos se reparamos na fre-

cuencia de visitas ou nos votos obtidos por exemplo en menéame ou nos trending topic 
de twiter tan de moda hoxe en día

Pero, tal como comentamos na posta en común do domingo 1 de abril, xorden as grandes pre-
guntas para as que non temos respostas claras

Aprenden máis os alumnos se colaboran?

Estamos preparados para traballar por tarefas na web 2.0?

Podemos facer todo isto cos currículos 
que temos?

Estamos todos os profesores preparados 
para este cambio? 

Como están as nosas competencias dixi-
tais?

A administración pode asegurar un conti-
nuísmo de traballo nesta liña tanto á hora 
de cubrir baixas como a hora de manter 
proxectos en anos sucesivos?

Persoalmente o seminario foi para min moi enriquecedor xa que tiven a sorte de traballar nun 
grupo onde os niveis de ensino eran moi diversos así como o eran as comunidades autónomas e 
sociedades matemáticas ás que pertenciamos todos e cada un dos integrantes.

E xa para finalizar quero informar que os resumos e conclusións dos distintos grupos que cons-
tituíron o seminario faranse públicos na revista SUMA.


